
Aalisakkanit nioqqutissianik uillunillu uumasunik il.il. kiisalu taakkunannga 

saniatigut tunisassianik kiisalu saniatigut tunisassiat taakku atorlugit tunisassianik 

eqqunneqartunik nakkutilliinermut akiliineq pillugu Kalaallit Nunaannut nalunaarut 

Inuussutissat pillugit inatsisip Kalaallit Nunaannut atuutilersinneqarnissaanik peqqussummi nr. 523, 8. 

juni 2004-imeersumi § 53 aamma uummasuni nappaatit tunillannartullu pillugit inatsisip Kalaallit 

Nunaannut atuutilersinneqarnissaanik peqqussummi nr. 524, 8. juni 2004-meersumi § 33, imm. 2 

naapertorlugu aalajangersarneqarpoq:  

§ 1. Nalunaarummi matumani pineqarpoq aalisakkanit nioqqutissianik uillunillu uumasunik il.il. 

kiisalu taakkunannga saniatigut tunisassianik kiisalu saniatigut tunisassiat atorlugit tunisassianik 

nunamit isumaqatigiissutip avataaneersumit eqqunneqartunik killeqarfimmi nakkutilliinermut 

akiliisarneq. 

§ 2. Nalunaarummi uani nassuiaatit uku atuupput: 

1) Aalisakkanit nioqqutissiat: uumasut tarajulimmiut imermiullu (uillut il.il. uumasut kiisalu 

miluumasut, paarmortut naratsillu tamaasa ilanngunnagit), piniagaappata imaluunniit 

kinguaassiortitaappata, kiisalu uumasunit taakkunannga nerineqarsinnaasut, aggorneri 

tunisassiallu tamarmik. 

2) Uillut il.il.: qimerloqanngitsut illugiinnik qaleruallit, kapinartuusalinnik amillit, uumasut puullit 

aamma siuteqqut imarmiut. 

3) Qimerloqanngitsut illugiinnik qaleruallit: qimerloqanngitsut illugiinnik qaleruallit 

Lamellibranchiatamut ilaasut, iisassatik iitinnagit immikkoortitsisartut. 

4) Nunat niueqatigisat tassaasut: EU-mi nunat, Norge, Island, Liechtenstein, Andorra, 

Savalimmiut aamma Schweiz. Nunat taakku katillugit taaneqarput niueqatigisat. Immikkoortut 

uku niueqatigisanut ilaanngillat: 

a) Kunngeqafimmi Spaniami Ceuta aamma Melilla, aamma 

b)   Kunngiitsuuffimmi Frankrigimi nunat nunallu immikkoortui imarpiup akianiittut. 

5) nunat isumaqatigiissutip avataaniittut: nunat nunat niueqatigisat avataaniittut. 

§ 3. Nunanit isumaqatigiissutip avataaniittunit  aalisakkanit nioqqutissianik uillunillu uumasunik 

il.il. eqqussuinermi nakkutilliinermut akiliutitut tonsimut ataatsimut 135 kr.-inik akiliisoqassaaq. 

§ 4. Nunanit isumaqatigiissutip avataaniittunit aalisakkanit tunisassianit uillunillu uumasunit il.il. 

saniatigut tunisassianik aamma saniatigut tunisassiat taakku atorlugit tunisassianik eqqussuinermi 

tunngaviusumik akiliutit 340 kr.-usut akilerneqassapput, ilanngullugulu 15 minutsit aallartinnerisa 

tamaasa 508 kr. akilerneqartassallutik. 

§ 5. Tunisassianik taamatut ittunik nunanit isumaqatigiissutip avataaniittuneersunik akitsuuseriviit 

toqqorsiviinit, toqqorsivinnit akitsuutinik akiliiffiusanngitsuniittunit kiisalu umiarsuit 

taquassarsiniartarfiinit annissinermi §§ 3-4 taamaaqataanik atuutissapput. 

§ 6. Aalisakkanit nioqqutissianik uillunillu uumasunik il.il. kiisalu taakkunannga saniatigut 

tunisassianik aamma saniatigut tunisassiat taakku atorlugit tunisassianik nunanit 

aalajangersimasuneersunik, nunap immikkoortuineersunik imaluunniit suliffeqarfinneersunik, EU-

mi maleruagassat malillugit peqqussuteqarfiusunit nassiussanik, nassiussinermut aamma 

laboratoriami akuerineqarsimasumi misissuinermut aningaasartuutiviit akilerneqartassapput. 

§ 7. Eqqussuinermi nakkutilliinernut, piumasaqartup atugai pissutigalugit 

ingerlanneqarsinnaanngitsunut, tunngaviusumik akiliut 15 minutsikkaat arfineq pingasut 



nalingannik qaavatigut ilaneqartoq akiliutigineqassaaq, tak. § 4-imi akigititat. 

§ 8. Nakkutilliinermut atatillugu tunisassianik passussinermut quersuarmiititsinermullu 

aningaasartuutinut Fødevarestyrelsi susassaqanngilaq. 

§ 9. Nalunaarut ulloq 25. april 2014-imi atuutilerpoq. 

 

Fødevarestyrelsi, ulloq 15. april 2014 

ESBEN EGEDE RASMUSSEN 

/ Jan Thiele 


